
RAPORT I
SEMINARIT PËR ZHVILLIMIN E QEVERISJES SË MIRË NË KOSOVË

Airlie House
Warrenton, Virginia

25 shkurt – 1 mars 2001

Nga 25 shkurti deri më 1 mars 2001, dyzetekatër kryetarë, nënkryetarë, kryeshefa të ekzekutivit
dhe anëtarë të asambleve komunale nga e gjithë Kosova u takuan në një seminar të mbajtur në Airlie
House afër qytetit Warrenton të shtetit Virginia, me objektivat e mëposhtëm:

• Nxitja e mirëkuptimit reciprok dhe tolerancës, të domosdoshme për një shoqëri demokratike;

• Forcimi i qeverisë lokale përmes aftësive të bashkëpunimit dhe koordinimit;

• Të kuptuarit e transparencës, llogari-dhënies dhe përgjegjësisë si bazë themelore për një qeverisje
të mirë; dhe

• Ngritja e asmbleve dhe administratave komunale si organizues efektivë të shërbimeve dhe mjeteve
për një zhvillim të qendrueshëm.

Programi u sponsorizua nga Departamenti amerikan i Shtetit dhe realizimi i tij u ndihmua nga
Instituti i Paqes i Shteteve të Bashkuara. Pjesmarrësit punuan së bashku në një seri diskutimesh,
ushtrimesh dhe simulimesh. Veç kësaj, ata u mblodhën në tre grupe pune për zgjidhje problemesh,
grupe të cilat trajtuan shqetësimet në sferat e mëposhtëme:

• Bashkëpunimi midis komunave

• Organizimi i shërbimeve komunale

• Sfidat ndaj qeverisjes së mirë

Secili nga të tre grupet e punës hartoi një raport. Ata të gjithë shprehën mirënjohjen që iu dha
nga Bashkimi Evropian, Shtetet e Bashkuara, qeveritë e tjera të huaja, organizatat ndërkombetare, si
dhe ato joqeveritare dhe nënvizuan rëndësine e vazhdimit të mbështetjes. Këto raporte, të cilat janë të
bashkangjitura, përfaqësojnë një konsenzus të pikëpamjeve personale të pjesmarrësve në grupet e punës.
Ato nuk kanë asnjë lloj karakteri zyrtar por janë me interes si një përmbledhje e pikpamjeve të një grupi
udhëheqësish të informuar dhe të përgjegjshëm nga të gjitha grupet që jetojnë në Kosovë.

Pjesmarrësit përfytyrojnë një të ardhme të hapur dhe demokratike për Kosovën në të cilën të gjitha
grupet do të jetojnë në paqe, begati dhe pa frikë. Si nivel i parë i qeverisë i konstituuar nga banorët e
Kosovës, komunat luajnë një rol kritik në zhvillimin e Kosovës dhe në marrjen përsipër të përgjegjësive
nga komuniteti ndërkombëtar.

Duke pranuar se aktualisht komunikimi dhe bashkëveprimi midis komunave është i kufizuar, pjesmarrësit
dëshirojnë të shohin një të ardhme në të cilën komunat bashkëveprojnë aktivisht në:
• Trajtimin e problemeve që janë të njëjtë për shumë komuna ose që nuk mund të zgjidhen efektivisht

nga komuna të veçanta, siç është shëndetësia, rindërtimi i rrugëve, mbrojtja e së drejtës së pronësisë,
mbledhja e plehrave, furnizimi me ujë, edukimi, korrupsioni, zhvillimi ekonomik, sporti, etj.;

• Nxitjen e interesave të komunave kundrejt administratës së UNMIK-ut, e cila duhet t’u kalojë
kompetenca në rritje zyrtarëve përkatës komunalë dhe duke i lënë mundësinë UNMIK-ut që t’i
mbajë të informuara komunat;

• Profesionalizimin e administratës komunale dhe organizimin e ekipeve të ekspertëve për të punuar
në projekte komunale;

• Shtimin e komunikimit midis komunave dhe shkëmbimin e përvojës;

• Krijimin e kushteve të nevojshme dhe ndihmën për kthimin në shtëpitë e tyre të të zhvendosurve
dhe refugjatëve nga të gjitha grupet etnike;

• Përpjekjet për të integruar pakicat në komunat dhe në administratat komunale; dhe

• Kërkesat për lirimin e të burgosurve politikë që mbahen jashtë Kosovës dhe mbledhjen e
informacioneve për personat e zhdukur nga Kosova kudo që ata të jenë.

Të gjithë pjesëmarrësit e përshëndetën inciativën e kryetarit të komunës së Gjilanit/Gnijlane, i cili në
muajin shkurt thirri një takim të udhëheqsve komunalë të Kosovës, ku morën pjesë 21 prej tyre. Ata e
mirëpritën vazhdimin e kësaj përpjekjeje nga kryetari i komunës së Suharekës/Suva Reka, i cili do të
thërrasë një mbledhje pasuese në muajin mars.
• Ata theksuan rëndësinë që të ftohen të gjithë kryetarët dhe nënkryetarët e komunave, çka do të

siguronte përfaqësimin e të gjitha pakicave.

• Përfaqësuesit e të gjitha partive politike dhe grupeve etnike ranë dakord se do të ishin të gatshëm të
merrnin pjesë në një mbledhje të tillë me kusht që të ketë siguri adekuate.



Pjesmarrësit sugjeruan që takimi në Suharekë/Suva Reka të shqyrtojë dhe të aprovojë një propozim për
formimin e një shoqate të zyrtarëve komunalë.
• Shoqata e zyrtarëve komunalë do të ishte një organizatë joqeveritare, pa autoritet ligjor, por që do

të shërbente si një organ konsultativ profesional.

• Ajo do të ishte një shoqatë transparente, e cila do të mbante mbledhje publike, do të kërkonte
reagimin e banorëve dhe do të mbante bashkëpunim me UNMIK-un dhe KFOR-in sidomos në
garantimin e sigurisë dhe të lirisë së lëvizjes.

Pjesmarrësit gjithashtu shprehën dëshirën për të marrë pjesë në iniciativat e motërzimit të qyteteve me
partnerë amerikanë dhe evropianë si dhe për t’i shqyrtuar këto mundësi edhe më tutje në takimin e
Suharekës/Suva Reka.

Vështrimi drejt së ardhmes

Gjatë dekadës së ardhëshme, do të jetë i nevojshëm modernizimi dhe rindërtimi masiv i shërbimeve
komunale në të gjithë Kosovën. Caktimi i përparësive është me rëndësi thelbësore në secilën komunë.
Problemet në shumicën e komunave janë të ngjashme por pasuritë natyrore dhe nevojat e secilës prej
tyre kërkojnë një qasje të veçantë. Megjithatë, pothuajse secilës komunë do t’i duhet të përqendrohet
në shërbimet për qytetarët si dhe në sektorët e infrastrukturës, përfshirë mjedisin, ujin, rrymën dhe
telekomunikimin.

Brenda 5 deri në 10 vjet do të duhet të arrihen këto gjëra:

• Shërbime të zgjeruara shëndetësore dhe arsimore.

• Furnizim i mjaftueshëm me ujë të pijshëm si dhe sisteme adekuate të shpërndarjes.

• Një sistem efektiv kanalizimesh.

• Një sistem i mbledhjes dhe eliminimit të plehrave, i cili të plotësojë kushtet sanitare, të mos dëmtojë
mjedisin dhe të përfshijë zona të caktuara për hedhjen e plehrave, teknologji të përpunimit dhe të
riciklimit të tyre.

• Një rrjet i zgjeruar e modern telefonik, energjitik dhe i internetit. Gjithashtu, duhet të nxitet përdorimi
i burimeve alternative të energjisë aty ku është e përshtatëshme dhe e mundshme ekonomikisht.

• Një rrjet rrugor më i gjerë i cili përballon një ngarkesë më të madhe.

Brenda 5 deri 10 vjet, ne duhet të hapim mundësi të reja punësimi. Nëse kjo nuk bëhet, popullata do të
zhvendoset në ato zona ku ka mundësi më të mira pune dhe nuk do të mund të krijojmë bazën e taksave
për të financuar kërkesat tona.

Si mund t’i arrijmë këto nga gjendja ku jemi?

1.   Fleksibilitet në planifikimin dhe caktimin e përparësive:  Duke patur parasysh mundësitë financuese
dhe numrin e projekteve që kanë nevojë të realizohen, planifikimi dhe caktimi i përparësive në mënyrë
adekuate është me rëndësi thelbësore. Planifikimi do të bëhet me këto etapa: vendosja e rregulloreve
dhe e standardeve, caktimi i përparësive pas një diskutimi publik, përcaktimi i financimit të projekteve
kryesore, përcaktimi i burimeve të mundëshme të financimit (për shembull, buxheti komunal, grantet
ose investimet e huaja), caktimi dhe aprovimi i buxhetit si dhe mbikqyrja e tij.

2.  Vendosja e kornizave ligjore dhe mekanizmave të zbatimit të ligjit.  Ekziston nevoja për implementimin
e përshpejtuar të një kornize ligjore dhe për masa efektive të cilat të mbrojnë investimet, pronat dhe të
sigurojnë një bazë për privatizim.



3.  Bashkëpunimi i mundshëm midis komunave dhe regjioneve për çështje të përbashkëta: Duke patur
parasysh faktin që një numër problemesh komunale janë të përbashkët, si uji i pijshëm, rryma, sistemet
e kanalizimeve, depozitimi i plehrave apo ndërtimi i rrugëve si dhe vështirësinë e finacimit të projekteve
të veçanta, është i dëshirueshëm aksioni i përbashkët.

4.  Financimi: Pjesa më e madhe e financimit aktualisht vjen kryesisht nga burime të huaja. Ne duhet që
gradualisht të fillojmë të mbështetemi në opcionet lokale dhe të vetë-financimit. Gjetja e burimeve
lokale të të ardhurave është jashtëzakonisht e rëndësishme.

5.  Punësimi:  Përpjekja për të zgjeruar mundësitë e punësimit. Krijimi i një sektori të turizmit dhe i një
infrastrukture të nevojshme, eksplorimi i mundësive që ofron teknologjia informatike dhe zgjerimi i
mëtutjeshëm i bazës së tanishme të biznesit të mesëm dhe atij të vogël e familjar. Do të zhvillohen
gjithashtu stimuj për të tërhequr investime të jashtëme dhe të brendshme.

Vizioni për të ardhmen.  Pjesmarrësit në grupin e punës për qeverisjen e mirë theksuan krijimin e
stabilitetit politik dhe zhvillimin ekonomik si dy pjesë përbërëse të rëndësishme për një Kosovë
demokratike. Ata vunë në dukje se stabiliteti politik në nivel komunal në fund të fundit varet nga
toleranca dhe bashkimi midis të gjitha komuniteteve etnike të Kosovës. Kjo do të thotë që një
bashkëpunim dhe një administratë e përbashkët janë përparësitë kryesore për të ardhmen e qeverisjes
lokale. Konkretisht, udhëheqësit komunalë është e nevojshme të përfaqësojnë të gjithë qytetarët e
juridiksionit të tyre, jo vetëm ata të partisë së tyre politike ose të grupit të tyre etnik. Ata duhet të
sigurojnë shërbime dhe të mbrojnë të drejtat e njeriut për të gjithë njerëzit. Zhvillimi ekonomik në
Kosovë do të kërkonte sidomos privatizimin dhe krijimin e shumë bizneseve të vogla dhe të mesme.
Roli i qeverisjes lokale do të jetë që të ndihmojë krijimin e një mjedisi politik, në të cilin privatizimi do
të mund të realizohet me drejtësi dhe ku do të inkurajohen investimet e huaja.

Situata e tanishme.  Qeverisja lokale efektive në Kosovë përballet me një shumllojshmëri sfidash.
Këto përfshijnë keqpërdorimin gjatë një dekade të shumë shërbimeve sociale mbi të cilat mbështetet
një qeverisje e mirë lokale, duke përfshirë lënien pas dore të infrastrukturave juridike, ligjore, të edukimit,
të sigurisë, të transportit dhe të shëndetit. Për këtë arësye, është e nevojshme që të krijohen shumë nga
parakushtet për qeverisje të mirë dhe që të hartohen dhe të aprovohen urgjentisht ligje të cilat lehtësojnë
zhvillimin e një qeverisjeje të tillë. Nevojitet gjithashtu një bazë e shëndoshë ligjore për të decentralizuar
dhe riorganizuar efektivisht ekonominë, parakushte esenciale për të eliminuar papunësinë paralizuese
të Kosovës. Mirëpo, korrupsioni mbetet një pengesë kryesore për stabilizimin si në nivel lokal ashtu
edhe nacional.

Hapat e veçanta dhe konkrete.

Krijimi i një kornize ligjore.

• Miratimi i një kornize ligjore në përputhje me konventat ndërkombëtare, për institucione qeveritare
mbarë-Kosovare të cilat garantojnë të drejta të barabarta për të gjithë dhe krijojnë kushte për krijimin
e një kornize vepruese për qeveritë komunale.

• Zhvillimi i garancive të të drejtave të njeriut për të gjitha pakicat sipas standardeve ndërkombëtare.
Këto duhet të përfshijnë gjithashtu të drejtën e sigurisë për të gjithë individët dhe përfaqësimin
proporcional të pakicave në të gjitha asambletë komunale.

• Krijimi i një sistemi juridik efektiv.

• Krijimi i një sistemi të drejtë për taksat.



Lufta kundër korrupsionit

• Miratimi i ligjeve të posaçme që do të frenonin kërcënimin politik, përfshirë ndëshkimin për
sjellje kriminale si dhe mbrojtjen nga kërcënimi për të gjithë zyrtarët publikë.

• Krijimi i një zyre të pavarur të Ombudsmanit me autoritet të drejtpërdrejtë për të hetuar çdo aktivitet
të dyshimtë në nivel komunal. Tash për tash, kjo zyrë të jetë e krijuar nga UNMIK-u dhe t’i raportojë
atij; më vonë të jetë nën juridiksionin e parlamentit. Një komision i zyrtarëve lokalë t’u parashtrojë
propozime konkrete zyrtarëve të UNMIK-ut.

• Ngritja e organizatave vëzhguese të inciativës civile për deklarimin dhe publikimin e informatave
mbi kandidatët për postet komunale përpara zgjedhjeve.

• Krijimi i një agjencie të përbashkët qeveri/biznes e ngarkuar me përgjegjesinë për vëzhgimin e
favoreve që mund të bëhen gjatë praktikave të prokurimit dhe punësimit në qeveritë lokale.

• Mbajtja e mbledhjeve të hapura për publikun për të dhënë informacion, për të kërkuar reagime dhe
për të lehtësuar zbatimin e ideve të reja.

• Vendosja e normave ligjore që kërkojnë deklarimin e pasurive të zyrtarëve.

• Krijimi i një sistemi të hapur, të besueshëm dhe transparent të mbajtjes së dokumentacionit, që
mbulon të gjitha transaksionet financiare dhe të pronës dhe ku i gjithë informacioni të jetë i hapur
për publikun.

• Krijimi i një kodi të etikës për zyrtarët komunalë. Ky kod do të kërkonte që zyrtarët publikë të jenë
të ndershëm, pragmatikë, tolerantë dhe të përgjegjshëm ndaj qytetarëve të Kosovës, të jenë të
angazhuar kundrejt shërbimit publik dhe të dedikuar në njohjen e të drejtave të të gjithë individëve,
përfshirë pakicat. Një kod i tillë do t’u kërkonte këtyre zyrtarëve që t’u shmangen skandaleve
morale, përfshirë korrupsionin financiar, nepotizmin, kërcënimin politik, diskriminimin ose abuzimin
seksual si dhe abuzimin me drogën ose alkoholin.

• Përgatitja arsimore e gjithë stafit të komunës për të rritur aftësinë dhe kompetencën profesionale.


